
Erradioterapia Zentroak beste urrats bat egin du, eta brakiterapia tratamendua eskaintzen hasi da 

Teknika horri jarraiki, material erradiaktibozko kapsulak ezartzen dituzte gorputzean, tumorearen ondoan; zerbitzua abian jarri zutenetik, lehenengo asteetan, ugal aparatuko eta umetokiko minbizi kasuetarako erabili dute brakiterapia, beste tratamendu batzuen osagarri gisa

Osteguna, 2008ko maiatzaren 29a. Nafarroako Ospitaleko Erradioterapia Zentroak beste urrats bat egin du, eta apirilaren 21az geroztik minbiziaren aurkako tratamenduak brakiterapia bidez eskaintzen ditu. 
Erradioterapia modu horrek material erradiaktiboa tumorearen ondoan ezartzen du. Hortaz, brakiterapiak ez du zerikusirik makina bidez egiten diren erradiazio igorpenekin (gaixoarekiko distantzia jakin batera egoten diren azeleragailu linealek egiten dituzten igorpenekin). 

Gaur goizean, brakiterapiaren berri eman dute María Jesús Calvo Nafarroako Ospitaleko zuzendariak, Miguel Ángel Domínguez Onkologia Erradioterapikoko Zerbitzuko buruak, eta honako sendagile hauek: Elena Villafrancak (Zerbitzu bereko sendagile eta Brakiterapia Unitateko arduradunak), Juan Carlos Muruzábalek (Bideko Ama Birjina Ospitaleko Ginekologia Zerbitzukoak), eta Anastasio Rubiok (Nafarroako Ospitaleko Erradio-fisika Zerbitzuko buruak).
Brakiterapia tratamenduak abian jarri zituztenetik (apiriletik) ugal aparatuko tumoreak, umetoki lepoko bi tumore, eta endometrioko (umetokia barrutik estaltzen duen muki mintza) zazpi kartzinoma tratatu dituzte. Kasu guztietan ere, minbiziaren aurkako beste tratamendu batzuen osagarri gisa erabili dute brakiterapia.

Erradiazio iturria duen materiala ezartzeko, tumorera iristea ahalbidetzen duten berezko barrunbeak erabiltzen dituzte, edo bestela, ehunak zeharkatzen dituzte, inplante interstizialen bidez. Oldarkortasun aldakorreko prozedurak dira, eta erradioterapiako onkologoek egiten dituzte, sarritan beste espezialista batzuekin elkarlanean. 

Nafarroako Ospitaleko Erradioterapia Zentroak brakiterapia tratamendu modernoa eskaini ahal izateko egitura funtzional, gela, eta tresneria egokia ditu. Hartara, areto blindatu bat du, tratamendua eskaintzeko, erradiologiako operazio-gela bat, ezarpenak egiteko, eta plangintza eremu bat, tratamenduak diseinatzeko. Brakiterapia Unitateko langileak honako hauek dira: erradioterapiako bi onkologo, bi erradio-fisiko, hiru EUD (Erizaintzako Unibertsitate Diplomadunak), eta zaindari bat. Ezarpen prozesuan, gainera, Nafarroako Ospitaleko Anestesia Zerbitzuko sendagile bat eta EUD bat ere aritzen dira. 
Brakiterapiak gaur egun dituen erabilera gehienetako teknikak pixkanaka-pixkanaka ezarriko dituzte Nafarroako Ospitalean. Besteak beste: ugal aparatuko tumoreetarako teknikak (dagoeneko erabiltzen dituzte), bular, prostata, buru, lepo, hestegorri, birika edo larruazaleko minbizia tratatzeko teknikak, zati bigunetako sarkomak tratatzeko teknikak, etab. Hartara, brakiterapia zerbitzua datozen hilabeteetan osatuko dute, eta urtean 300 bat gaixo tratatzeko ahalmena izanen du. 
Ugal Aparatuko Minbiziari buruzko Ikastaroa 
Brakiterapia tratamenduak abian jarri dituztela-eta, brakiterapiari buruzko txosten bat aurkeztuko dute Ugal Aparatuko Minbiziari buruzko I. Ikastaroan. Hain zuzen ere, umetokiko minbiziari buruzko ikastaroa izanen da, eta bihar eginen dute, maiatzaren 30ean, Nafarroako Ospitaleko ekitaldi aretoan. Txostena Joan Perak aurkeztuko du, Kataluniako Onkologia Institutuko (Bartzelona) Brakioterapia Unitateko sendagileak. Joan Perak teknikaren bilakaeraren berri emanen du, joan den mendetik gaur egunera arte, eta tratamenduak zer emaitza izaten dituen azalduko du (umetoki lepoko minbiziaren lehen faseetan eta berriz gaixotu diren eriengan). Ikastaroaren esparruan, bihar, brakiterapiako ebakuntza bat eginen dute, bularreko minbizi kasu batean. Nafarroako Ospitalean eginen duten lehenengo izanen da. 

Ikastaroa Nafarroako Osasun Zerbitzuko medikuntzako profesionalentzat da, eta etengabeko trebakuntzako jardueren esparruan dago kokatuta. Hain zuzen ere, Nafarroako Ospitaleko eta Bideko Ama Birjina Ospitaleko espezialista, ginekologo eta onkologoek zortzi txosten aurkeztuko dituzte, eta ikastaroak bi zati izanen ditu. Lehenengoan, epidemiologiarekin eta diagnosi eta prebentzio metodoekin zerikusia duten alderdiak berrikusiko dituzte. 
Bigarrenean, berriz, umetokiko minbiziaren tratamenduaren gaur egungo egoera berrikusiko dute. Batetik, Nafarroan gaur egun erabil daitezkeen kirurgia teknikak zehaztuko dituzte; hots, aldez aurretik gaixoaren egoera zehaztu ondoren banan-banako tratamendua eskaintzea ahalbidetzen duten teknikak. Bestetik, brakiterapiak gaur egun zer erabilera dituen azalduko dute, erradioterapiarekin lotuta dauden farmakologia tratamenduen erabilera zehaztuko dute (gaixotasunaren lehen faseetan), eta kimioterapia tratamenduaren nondik norakoak ere mintzagai izanen dituzte (gaixotasunaren fase aurreratuetan). Era berean, Ugal Aparatuko Tumoreen Batzordea eratu zutenetik umetoki lepoko minbiziaren tratamenduak Foru Komunitatean zer emaitza izan dituen ere jakinaraziko dute. 

